
Shivashatarudriyam

શિવશતરુદ્રીયમ્

શિવભક્તિસમુદ્રૈકપૂરિતઃ પ્રાહ તાન્મુનિઃ ।
ન શિવાત્પરમો દેવઃ સત્યમેતચ્છિવવ્રતાઃ॥ ૧૪૦॥
શિવં વિહાય યો હ્યન્યદસત્કિઞ્ચિદુપાસતે ।
કરસ્થં સોઽમૃતં ત્યક્ત્વા મૃગતૃષ્ણાં પ્રધાવતિ॥ ૧૪૧॥
શિવશક્તિમયં હ્યેતત્પ્રત્યક્ષં દૃશ્યતે જગત્ ।
લિઙ્ગાઙ્કં  ચ ભગાઙ્કં ચ નાન્યદેવાઙ્કિતં ક્વચિત્॥ ૧૪૨॥
યશ્ચ તં પિતરં રુદ્રં ત્યક્ત્વા માતરમમ્બિકામ્ ।
વર્તતેઽસૌ સ્વપિતરં ત્યક્તોદપિતૃપિણ્ડકઃ ।
યસ્ય રુદ્રસ્ય માહાત્મ્યં શતરુદ્રીયમુત્તમમ્॥ ૧૪૩॥
શ્રૃણુધ્વં યદિ પાપાનામિચ્છધ્વં ક્ષાલનં પરમ્ ।
બ્રહ્મા હાટકલિઙ્ગં  ચ સમારાધ્ય કપર્દિનઃ  ॥ ૧૪૪॥
જગત્પ્રધાનમિતિ ચ નામ જપ્ત્વા વિરાજતે ।
કૃષ્ણમૂલે કૃષ્ણલિઙ્ગં  નામ ચાર્જિતમેવ   ચ॥ ૧૪૫॥
સનકાદ્યૈશ્ચ તલ્લિઙ્ગં  પૂજ્યાજયુર્જગદ્ગતિમ્ ।
દર્ભાઙ્કુરમયં  સપ્ત મુનયો વિશ્વયોનિકમ્॥ ૧૪૬॥
નારદસ્ત્વન્તરિક્ષે ચ જદદ્બીજમિદં ગૃણન્ ।
વજ્રમિન્દ્રો લિઙ્ગમેવં  વિશ્વાત્માનં ચ નામ ચ॥ ૧૪૭॥
સૂર્યસ્તામ્રં તથા લિઙ્ગં  નામ વિશ્વસૃજં જપન્ ।
ચન્દ્રશ્ચ મૌક્તિકં લિઙ્ગં  જપન્નામ જગત્પતિમ્॥ ૧૪૮॥
ઇન્દ્રનીલમયં વહ્નિર્નામ વિશ્વેશ્વરં જપન્ ।
પુષ્પરાગં ગુરુલિઙ્ગં  વિશ્વયોનિં  જપન્હરમ્॥ ૧૪૯॥
પદ્મરાગમયં શુક્રો વિશ્વકર્મેતિ નામ ચ ।

હેમલિઙ્ગં  ચ ધનદો જપન્નામ્ના તથેશ્વરમ્॥ ૧૫૦॥
રૌપ્યજં વિશ્વદેવાશ્ચ નામાપિ જગતામ્પતિમ્ ।
વાયવો રીતિજં લિઙ્ગં  શમ્ભુમિત્યેવ નામ ચ॥ ૧૫૧॥
કાશજં વસવો લિઙ્ગં  સ્વયમ્ભુમિતિ નામ ચ ।
ત્રિલોહં માતરો લિઙ્ગં  નામ ભૂતેશમેવ ચ॥ ૧૫૨॥
લૌહં ચ રક્ષસાં નામ ભૂતભવ્યભવોદ્ભવમ્ ।
ગુહ્યકાઃ સીસજં લિઙ્ગં  નામ યોગં જપન્તિ ચ॥ ૧૫૩॥
જૈગીષવ્યો બ્રહ્મરન્ધ્રં નામ યોગેશ્વરં જપન્ ।
નિમિર્નયનયોર્લિઙ્ગે    જપઞ્શર્વેતિ નામ ચ॥ ૧૫૪॥
ધન્વન્તરિર્ગોમયં ચ સર્વલોકેશ્વરેશ્વરમ્ ।
ગન્ધર્વા દારુજં લિઙ્ગં  સર્વશ્રેષ્ઠેતિ નામ ચ॥ ૧૫૫॥
વૈડૂર્યં રાઘવો લિઙ્ગં  જગજ્જ્યેષ્ઠેતિ નામ ચ ।
બાણો મારકતં લિઙ્ગં  વસિષ્ઠમિતિ નામ ચ॥ ૧૫૬॥
વરુણઃ સ્ફાટિકં લિઙ્ગં  નામ્ના ચ પરમેશ્વરમ્ ।
નાગા વિદ્રુમલિઙ્ગં  ચ નામ લોકત્રયઙ્કરમ્॥ ૧૫૭॥
ભારતી તારલિઙ્ગં  ચ નામ લોકત્રયાશ્રિતમ્ ।
શનિશ્ચ સઙ્ગમાવર્તે  જગન્નાથેતિ નામ ચ॥ ૧૫૮॥
શનિદેશે મધ્યરાત્રૌ મહીસાગરસઙ્ગમે  ।
જાતીજં રાવણો લિઙ્ગં  જપન્નામ સુદુર્જયમ્॥ ૧૫૯॥
સિદ્ધાશ્ચ માનસં નામ કામમૃત્યુજરાતિગમ્ ।
ઉઞ્છજં ચ બલિર્લિઙ્ગં    જ્ઞાનાત્મેત્યસ્ય નામ ચ॥ ૧૬૦॥
મરીચિપાઃ પુષ્પજં ચ જ્ઞાનગમ્યેતિ નામ ચ ।
શકૃતાઃ શકૃતં લિઙ્ગં  જ્ઞાનજ્ઞેયેતિ નામ ચ॥ ૧૬૧॥
ફેનપાઃ ફેનજં લિઙ્ગં  નામ ચાપિ સુદુર્વિદમ્   ।
કપિલો વાલુકાલિઙ્ગં  વરદં ચ જપન્હરમ્॥ ૧૬૨॥
સારસ્વતો વાચિલિઙ્ગં  નામ વાગીશ્વરેતિ ચ ।
ગણા મૂર્તિમયં   લિઙ્ગં  નામ રુદ્રેતિ ચાબ્રુવન્॥ ૧૬૩॥

જામ્બૂનદમયં દેવાઃ શિતિકણ્ઠેતિ નામ ચ ।
શઙ્ખલિઙ્ગં  બુધો નામ કનિષ્ઠમિતિ સઞ્જપન્॥ ૧૬૪॥
અશ્વિનૌ મૃણ્મયં લિઙ્ગં  નામ્ના ચૈવ સુવેધસમ્ ।
વિનાયકઃ પિષ્ટલિઙ્ગં  નામ્ના ચાપિ કપર્દિનમ્  ॥ ૧૬૫॥
નાવનીતં કુજો લિઙ્ગં  નામ્ના ચાપિ કરાલકમ્ ।
તાર્ક્ષ્ય ઓદનલિઙ્ગં  ચ હર્યક્ષેતિ હિ નામ ચ॥ ૧૬૬॥
ગૌડં કામસ્તથા લિઙ્ગં  રતિદં ચેતિ નામ ચ ।
શચી લવણલિઙ્ગં  તુ બભ્રુકેશેતિ નામ ચ॥ ૧૬૭॥
વિશ્વકર્મા ચ પ્રાસાદલિઙ્ગં  યામ્યેતિ નામ ચ ।
વિભીષણશ્ચ પાંસૂત્થં સુહૃત્તમેતિ નામ ચ ।
વંશાઙ્કુરોત્થં  સગરો નામ સઙ્ગતમેવ  ચ॥ ૧૬૮॥
રાહુશ્ચ રામઠં લિઙ્ગં  નામ ગમ્યેતિ કીર્તયન્ ।
લેપ્યલિઙ્ગં  તથા લક્ષ્મીર્હરિનેત્રેતિ નામ ચ॥ ૧૬૯॥
યોગિનઃ સર્વભૂતસ્થં સ્થાણુરિત્યેવ નામ ચ ।
નાનાવિધં મનુષ્યાશ્ચ પુરુષં નામ નામ ચ॥ ૧૭૦॥
તેજોમયં ચ ઋક્ષાણિ ભગં નામ ચ ભાસ્વરમ્ ।
કિન્નરા ધાતુલિઙ્ગં  ચ સુદીપ્તમિતિ નામ ચ॥ ૧૭૧॥
દેવદેવેતિ નામાસ્તિ લિઙ્ગં  ચ બ્રહ્મરાક્ષસાઃ ।
દન્તજં વારણા લિઙ્ગં  નામ રંહસમેવ ચ॥ ૧૭૨॥
સપ્તલોકમયં સાધ્યા બહૂરૂપેતિ નામ ચ ।
દૂર્વાઙ્કુરમયં  લિઙ્ગમૃતવઃ  સર્વનામ ચ॥ ૧૭૩॥
કૌઙ્કુમમપ્સરસો  લિઙ્ગં  નામ શમ્ભોઃ પ્રિયેતિ ચ ।
સિન્દૂરજં ચોર્વશી ચ નામ ચ પ્રિયવાસનમ્॥ ૧૭૪॥
બ્રહ્મચારિ ગુરુર્લિઙ્ગં    નામ ચોષ્ણીષિણં વિદુઃ ।
અલક્તકં ચ યોગિન્યો નામ ચાસ્ય સુબભ્રુકમ્॥ ૧૭૫॥
શ્રીખણ્ડં સિદ્ધયોગિન્યઃ સહસ્રાક્ષેતિ નામ ચ ।
ડાકિન્યો માંસલિઙ્ગં  ચ નામ ચાસ્ય ચ મીઢુષમ્॥ ૧૭૬॥
અપ્યન્નજં ચ મનવો ગિરિશેતિ ચ નામ ચ ।

અગસ્ત્યો વ્રીહિજં વાપિ સુશાન્તમિતિ નામ ચ॥ ૧૭૭॥
યવજં દેવલો લિઙ્ગં  પતિમિત્યેવ નામ ચ ।
વલ્મીકજં ચ વાલ્મીકિશ્ચિરવાસીતિ નામ ચ॥ ૧૭૮॥
પ્રતર્દનો બાણલિઙ્ગં  હિરણ્યભુજનામ ચ ।
રાજિકં ચ તથા દૈત્યા નામ ઉગ્રેતિ કીર્તિતમ્  ॥ ૧૭૯॥
નિષ્પાવજં દાનવાશ્ચ લિઙ્ગનામ  ચ દિક્પતિમ્ ।
મેઘા નીરમયં લિઙ્ગં  પર્જન્યપતિનામ ચ॥ ૧૮૦॥
રાજમાષમયં યક્ષા નામ ભૂતપતિં  સ્મૃતમ્ ।
તિલાન્નજં ચ પિતરો નામ વૃષપતિસ્તથા॥ ૧૮૧॥
ગૌતમો ગોરજમયં નામ ગોપતિરેવ ચ ।
વાનપ્રસ્થાઃ ફલમયં નામ વૃક્ષાવૃતેતિ ચ॥ ૧૮૨॥
સ્કન્દઃ પાષાણલિઙ્ગં  ચ નામ સેનાન્ય એવ ચ ।
નાગશ્ચાશ્વતરો ધાન્યં મધ્યમેત્યસ્ય નામ ચ॥ ૧૮૩॥
પુરોડાશમયં યજ્વા સ્રુવહસ્તેતિ નામ ચ ।
યમઃ કાલાયસમયં નામ પ્રાહ ચ ધન્વિનમ્॥ ૧૮૪॥
યવાઙ્કુરં  જામદગ્ન્યો ભર્ગદૈત્યેતિ નામ ચ ।
પુરૂરવાશ્ચાન્નમયં બહુરૂપેતિ નામ ચ॥ ૧૮૫॥
માન્ધાતા શર્કરાલિઙ્ગં  નામ બાહુયુગેતિ ચ ।
ગાવઃ પયોમયં લિઙ્ગં  નામ નેત્રસહસ્રકમ્॥ ૧૮૬॥
સાધ્યા ભર્તૃમયં લિઙ્ગં  નામ વિશ્વપતિઃ સ્મૃતમ્ ।
નારાયણો નરો મૌઞ્જં સહસ્રશિરનામ ચ॥ ૧૮૭॥
તાર્ક્ષ્યં પૃથુસ્તથા લિઙ્ગં  સહસ્રચરણાભિધમ્ ।
પક્ષિણો વ્યોમલિઙ્ગં  ચ નામ સર્વાત્મકેતિ ચ॥ ૧૮૮॥
પૃથિવી મેરુલિઙ્ગં  ચ દ્વિતનુશ્ચાસ્ય નામ ચ ।
ભસ્મલિઙ્ગં  પશુપતિર્નામ ચાસ્ય મહેશ્વરઃ॥ ૧૮૯॥
ઋષયો જ્ઞાનલિઙ્ગં  ચ ચિરસ્થાનેતિ નામ ચ ।
બ્રાહ્મણા બ્રહ્મલિઙ્ગં  ચ નામ જ્યેષ્ઠેતિ તં વિદુઃ॥ ૧૯૦॥

ગોરોચનમયં શેષો નામ પશુપતિઃ સ્મૃતમ્ ।
વાસુકિર્વિષલિઙ્ગં    ચ નામ વૈ શઙ્કરેતિ ચ॥ ૧૯૧॥
તક્ષકઃ કાલકૂટાખ્યં બહુરૂપેતિ નામ ચ ।
હાલાહલં ચ કર્કોટ એકાક્ષ ઇતિ નામ ચ॥ ૧૯૨॥
શ્રૃઙ્ગી  વિષમયં પદ્મો નામ ધૂર્જટિરેવ ચ ।
પુત્રઃ પિતૃમયં લિઙ્ગં  વિશ્વરૂપેતિ નામ ચ॥ ૧૯૩॥
પારદં ચ શિવા દેવી નામ ત્ર્યમ્બક એવ ચ ।
મત્સ્યાદ્યાઃ શાસ્ત્રલિઙ્ગં  ચ નામ ચાપિ વૃષાકપિઃ॥ ૧૯૪॥
એવં કિં  બહુનોક્તેન યદ્યત્સત્ત્વં વિભૂતિમત્ ।
જગત્યામસ્તિ તજ્જાતં શિવારાધનયોગતઃ॥ ૧૯૫॥
ભસ્મનો યદિ વૃક્ષત્વં જ્ઞાયતે નીરસેવનાત્ ।
શિવભક્તિવિહીનસ્ય તતોઽસ્ય ફલમુચ્યતે॥ ૧૯૬॥
ધર્માર્થકામમોક્ષાણાં યદિ પ્રાપ્તૌ ભવેન્મતિઃ ।
તતો હરઃ સમારાધ્યસ્ત્રિજગત્યાઃ પ્રદો મતઃ॥ ૧૯૭॥
ય ઇદં શતરુદ્રીયં પ્રાતઃપ્રાતઃ પઠિષ્યતિ ।
તસ્ય પ્રીતઃ શિવો દેવઃ પ્રદાસ્યત્યખિલાન્વરાન્॥ ૧૯૮॥
નાતઃ પરં પુણ્યતમં કિઞ્ચિદસ્તિ મહાફલમ્ ।
સર્વવેદરહસ્યં ચ સૂર્યેણોક્તમિદં મમ॥ ૧૯૯॥
વાચા ચ યત્કૃતં પાપં મનસા વાપ્યુપાર્જિતમ્   ।
પાપં તન્નાશમાયાતિ કીર્તિતે   શતરુદ્રિયે॥ ૨૦૦॥
રોગાર્તો મુચ્યતે રોગાદ્બદ્ધો મુચ્યેત બન્ધનાત્ ।
ભયાન્મુચ્યેત ભીતશ્ચ જપેદ્યઃ શતરુદ્રિયમ્॥ ૨૦૧॥
નામ્નાં શતેન યઃ કુમ્ભૈઃ પુષ્પૈસ્તાવદ્ભિરીશ્વરમ્ ।
પ્રણામાનાં શતેનાપિ મુચ્યતે સર્વપાતકૈઃ॥ ૨૦૨॥
લિઙ્ગાનાં  શતમેતચ્ચ શતમારાધકાસ્તથા ।
નામાનિ ચ શતં સર્વદોષસન્નાશકં સ્મૃતમ્॥ ૨૦૩॥
વિશેષાદેષુ લિઙ્ગેષુ  યઃ પઠિષ્યતિ પઞ્ચસુ ।
પઞ્ચભિર્વિષયોદ્ભૂતૈઃ   સ દોષૈઃ પરિમુચ્યતે॥ ૨૦૪॥

shivashatarudrIyam.pdf 5



શિવશતરુદ્રીયમ્

ઇતિ શ્રીસ્કન્દપુરાણે માહેશ્વરખણ્ડે, કૌમારિકાખણ્ડે,
અષ્ટમાધ્યાયાન્તર્ગતં ભર્તૃયજ્ઞમુનિપ્રોક્તં શિવમહિમાસ્તોત્રં
સમાપ્તમ્ ।
સ્કન્દપુરાણ । માહેશ્વરખણ્ડ । કૌમારિકાખણ્ડ । અધ્યાય ૧૩/૧૪૦-૨૦૪॥

